
Azərbaycanda icbari 
tibbi sığortanın tətbiqi 
prioritet istiqamətdir

Son 18 ildə Azərbaycanda bütün 
sahələrdə, o cümlədən, səhiyyədə genişmiq-
yaslı islahatlar gerçəkləşdirilib, obrazlı ifadə 
etsək, respublika səhiyyəsi uçuq-sökük bir 
ambulatoriyadan müasir bir klinikaya çevrilib. 
Hazırda bunu hər kəs görür və hiss edir. 

Qeyd edim ki, 2019-cu ilin əvvəlindən 
idarəetmədə çevikliyi artırmaq məqsədilə 
başlanan struktur islahatları sosial sferanı 
da əhatə etdi. Bu, ölkəmizin yüksəlişinə, 
Prezident İlham Əliyevin inkişaf strategi-
yasının daha böyük uğurlar qazanmasına 
layiqli töhfələr verdi. Təbii ki, struktur isla-
hatları səhiyyə sistemində də aparılmağa 
başlandı. Respublikamızda icbari tibbi 
sığorta sisteminin işə düşməsi isə səhiyyə 
sahəsində aparılan struktur islahatlarının 
mühüm tərkib hissəsinə çevrildi. Ölkədə 
icbari tibbi sığortanın tətbiqini gerçəkləşdirən, 
xidmətlər zərfi çərçivəsində tibbi xidmətlərin 
maliyyələşdirilməsi üçün vəsaitləri özündə 
cəmləşdirən, səhiyyə xidmətlərinin alıcı-
sı olan və bununla bağlı zəruri xərclərin 
ödənilməsini reallaşdıran publik hüquqi şəxs 
– İcbari Tibbi Sığorta üzrə Dövlət Agentliyi 
yaradıldı. 

Agentlik ilk gündən əhalini icba-
ri tibbi sığortaya cəlb etmək, xidmətlər 
zərfi çərçivəsində tibbi xidmətlərin 
maliyyələşdirilməsi üçün vəsaitləri 
cəmləşdirmək, tibbi xidmətlərin keyfiyyətinin 
yüksəldilməsi üçün tədbirlər görmək, həmin 
xidmətlərə əhalinin əlçatanlığını təmin etmək, 
sığortaolunanların hüquqlarını və qanuni 
mənafelərini qorumaq, həmçinin icbari tibbi 
sığortanın tətbiqi ilə əlaqədar toplanmış 
vəsaitlərdən təyinatı üzrə səmərəli istifadəni 
və sığorta ödənişlərinin vaxtında icrasını 
təmin etməyi qarşıya mühüm vəzifə kimi 
qoymuşdur. 

Bütün bunlar, eyni zamanda, ölkəmiz 
üçün tamamilə yeni bir layihə və uzun illər 
formalaşmış stereotiplərin dağıdılması 
demək idi. İcbari Tibbi Sığorta üzrə Dövlət 
Agentliyi və onun rəhbəri Zaur Əliyevin 
üzərinə Azərbaycan səhiyyəsinin tamamilə 
yeni bir mərhələsini bünövrədən qurmaq və 
cəmiyyətin yeni sistemə inteqrasiyasını təmin 
etmək kimi böyük məsuliyyət düşürdü. 

Xatırladım ki, icbari tibbi sığorta tib-
bi xidmətlərin vətəndaş tərəfindən tam 
ödənişsiz əldə olunması üçün tətbiq edilən 
sistemdir. Başqa sözlə, burada məqsəd 
tibbi xidmətləri vətəndaşlar üçün əlçatan 
etmək, əhalini sağlamlığı ilə bağlı maliyyə 
risklərindən qorumaq və səhiyyə sistemi-
nin maliyyələşdirilməsini dayanıqlı iqtisadi 
əsaslarla təmin etməkdir. Çünki bu, tibb sek-
torunun yeni maliyyələşmə metodudur. 

İcbari tibbi sığorta həm də səhiyyə 
sahəsinə ayrılan maliyyə vəsaitlərindən 
səmərəli istifadə edilməsinə zəmin ya-
radır. Ötən müddətdə qazanılan uğurlar, 
tibbi xidmətlərin səviyyəsinin yüksəldilməsi 
deməyə əsas verir ki, qarşıya qoyulan 
məqsədlərə nail olmaq üçün böyük işlər 
görülüb.

Təbii ki, istənilən uğurun arxasında yaxşı 
idarəçilik və peşəkarlıq dayanır. Öz işinin 
ustası olan kadrlar olmadan heç bir islahat 
proqramını həyata keçirmək mümkün olmaz-
dı. Səhiyyə sahəsində də islahatların məntiqi 
nəticəsi kimi məhz uğurlu kadr seçimini, 
peşəkar komandanın formalaşmasını qeyd 
etmək lazımdır. 

Zaur Əliyevin rəhbərliyi ilə İcba-
ri Tibbi Sığorta üzrə Dövlət Agentliyinin 
qazandığı uğurların davamı kimi digər 
strukturlarda yeni kadrların özünü doğ-

rultması təkcə səhiyyəmizin yox, eləcə də 
hamımızın uğurudur. Respublika Klinik 
Xəstəxanasında Azər İsmayılovun direk-
tor təyinatından sonra başlanan müsbət 
tendensiya xüsusilə təqdirəlayiqdir. Azər 
həkimin kollektivə rəhbərlik etdiyi dönəmdə 
akademik M.Mirqasımov adına Respublika 
Klinik Xəstəxanası da öz fəaliyyətini günün 
tələbləri səviyyəsində qurur. Bu xəstəxana 
əhaliyə yüksək səviyyədə tibbi xidmətlərin 
göstərilməsi, insanların sağlamlığının 
səmərəli şəkildə qorunması üçün ən son tex-
noloji avadanlıqlar və müasir tibb aparatları 
ilə təmin olunub. 

İcbari tibbi sığortanın tətbiqindən son-
ra respublikanın müxtəlif bölgələrindən 
xəstəxanaya üz tutan pasiyentlər tamamilə 
pulsuz tibbi xidmətlə təmin olunur, sağlam-
lıqlarına qovuşurlar. Burada ən mürəkkəb 
cərrahi əməliyyatları həyata keçirmək üçün 
bütün şərait yaradılıb. Xəstəxana müasir 
avadanlıqlar – ultrasəs müayinə aparatları, 
kompüter tomoqrafiya, maqnit rezonans, 
müasir rentgen aparatları, yeni doğulmuşlar 
üçün CPAP aparatları, süni böyrək aparatları, 
exokardioqrafiya aparatı və s. müasir ava-
danlıqlarla təchiz edilib.

Tibb müəssisəsində xəstələr bir sıra 
dövlət proqramları, o cümlədən, dağınıq 
skleroz, hemofiliya üzrə dövlət proqramları 
çərçivəsində müayinə olunur, müalicə alır və 
zəruri dərman vasitələri ilə təchiz edilirlər.

Respublika Klinik Xəstəxanasında 
fəaliyyət göstərən peşəkar komanda əldə 
olunan uğurların qazanılmasında böyük 
pay sahibidir. A.İsmayılovun ona göstərilən 
etimadı doğrultması, tamamilə yeni bir ab-
havanın formalaşması, sözün əsl mənasında, 
Hippokrat ənənələrinin tətbiqi Azərbaycan 
səhiyyəsinin uğuru hesab oluna bilər. Bu 
sahədə A.İsmayılova dəstək olan müavinlər 
Telman İbadov, Emin Hüseynov, Mahir Baba-
yev, Sərdar Əsədov, ümumi şöbənin müdiri 
Fərid İbrahimov və kadr işlərində rəhbər 
Emin Xasıyevin xüsusi əməyini qeyd etmək 
lazımdır. 

İcbari Tibbi Sığorta üzrə Dövlət Agent-
liyinin rəhbərliyi ilə Respublika Klinik 
Xəstəxanasında tamamilə yeni bir dövr 
başlayıb. Bu isə Azərbaycan vətəndaşının ən 
yüksək tibbi xidmətlərlə təmin olunmasına, 
sağlam həyat tərzinə hesablanıb. 

Bütövlükdə, Azərbaycanda vətəndaşların 
keyfiyyətli tibbi xidmətlə təmin olunması Pre-
zident İlham Əliyevin uzaqgörənliklə yürüt-
düyü sosial siyasətin əsas istiqamətlərindən 
biridir. Bu sahədə mühüm addımlardan biri 
olan icbari tibbi sığortanın tətbiq olunması isə 
özünü uğurla doğrultmaqdadır. 

Bu sistem tədricən daha da təkmilləşəcək 
və nəticədə həm əhalinin daha çox tibbi 
xidmətlərə əlçatanlığı artacaq, həm də tibb 
müəssisələrinin infrastrukturu yaxşılaşacaq. 

Öz işinin ustası olan və ən əsası 
göstərilən etimadı doğruldan kadrların qa-
zandığı uğurları gördükcə gələcəyə nikbin 
baxmamaq olmur. Azərbaycan səhiyyəsinin 
yaxın gələcəkdə dünyanın qabaqcıl səhiyyə 
sistemlərindən biri olacağı şübhəsizdir. Qalib 
və müzəffər xalqa da bu yaraşır. Beləliklə, 
dövlətin ali iradəsi və xalqa təmənnasız 
xidmət istəyi Azərbaycan səhiyyəsində 
növbəti uğur səlnaməsini yaradıb. 

Bu gün hər bir vətəndaş ürəklə tibbi 
xidmətlərdən istifadə edir. İcbari Tibbi Sığorta 
üzrə Dövlət Agentliyi ona bəslənən ümidləri 
real işlərlə doğrultdu, yeniliklə köhnəliyin 
mübarizəsindən qalib ayrılmağı bacardı. 

Nicat MAHMUDOV

Azərbaycanda aqrar iqtisadiyyat elminin 
görkəmli nümayəndələrindən biri 
əməkdar elm xadimi, iqtisad elmləri 

doktoru, professor Əbülfəz Cəbrayıl oğlu 
Qasımovun (Bərəkət) anadan olmasının 90 ili 
tamam olur. 

Ə. Qasımov 1931-ci il dekabrın 20-də Naxçı-
van Muxtar Respublikasının Ordubad şəhərində 
anadan olmuşdur. Burada orta məktəbin yeddinci 
sinfini, 1947-ci ildə Ordubad Pedaqoji Texniku-
munu, 1953-cü ildə isə Azərbaycan Dövlət Xalq 
Təsərrüfatı İnstitutunu bitirmişdir. 

O, 1953-1956-cı illərdə SSRİ EA-nın İqtisa-
diyyat İnstitutunun aspiranturasında təhsil almış 
və 1957-ci ildə həmin institutun Elmi Şurasında 
məşhur rus alimi professor V.Q.Venjerin rəhbərliyi 
ilə “Mil-Muğan düzənliklərinin təsərrüfatlarında hey-
vandarlığın iqtisadiyyatı” mövzusunda namizədlik 
dissertasiyasını müdafiə edib Bakıya qayıdaraq, 
Azərbaycan Elmlər Akademiyasının (EA) İqtisadiy-
yat İnstitutunda elmi işçi vəzifəsində çalışmışdır. 

Əbülfəz müəllim 1972-ci ildə Azərbaycan EA İq-
tisadiyyat İnstitutunda “Azərbaycanda heyvandar-
lığın inkişafının iqtisadi problemləri” mövzusunda 
doktorluq dissertasiyasını uğurla müdafiə etmişdir. 

O, 1959-cu ildən 1992-ci ilədək Bakı Ali Partiya 
Məktəbində, Bakı Sosial İdarəetmə və Politologiya 
İnstitutunda baş müəllim, dosent, professor, kafed-
ra müdiri kimi vəzifələrdə işləmişdir.

Ə. Qasımov 1993-cü ildən Azərbaycan Dövlət 
İqtisad Universitetində pedaqoji fəaliyyətə başla-
mış, 1995-ci ildən ömrünün sonunadək (10 iyun 
2008-ci il) “Aqrar sənaye müəssisələrinin iqti-
sadiyyatı və idarə edilməsi” kafedrasının müdiri 
vəzifəsində əzmlə, böyük fədakarlıqla fəaliyyət 
göstərmişdir.

Əbülfəz müəllim şərəfli və mənalı ömür 
yolu keçmiş, tükənməz enerjisi, peşəkarlığı və 
zəhmətsevərliyi sayəsində görkəmli alim, iqtisad el-
minin aparıcı mümayəndələrindən biri səviyyəsinə 
yüksəlmiş, respublikada aqrar iqtisadiyyat 
sahəsində ciddi elmi əsərlərin müəllifi kimi tanın-
mışdır. Onun elmi tədqiqatlarının nəticəsi olan 500 
çap vərəqindən çox monoqrafiya, dərslik, metodiki 
vəsait və elmi məqalələri müxtəlif ölkələrdə və 
dillərdə çap edilmişdir. “Heyvandarlığın iqtisadiyya-
tı” (Bakı, 1972) adlı dərsliyi isə Azərbaycan dilində 
bu istiqamətdə vəsaitlərin demək olar ki, olma-
dığı bir dövrdə iqtisadiyyat sahəsində təhsil alan 
tələbələrin stolüstü kitabına çevrilmişdir. 

Professor Ə. Qasımov Azərbaycan iqtisa-
diyyatına dair yazdığı və bir-birini tamamlayan 
III cilddən ibarət ilk dərsliklərin müəllifidir. I cild 
kənd təsərrüfatının iqtisadiyyatına, II cild kənd 
təsərrüfatında istehsalın təşkilinə, III cild isə kənd 
təsərrüfatının planlaşdırılmasına həsr edilmişdir.

Ə.Qasımov çoxcəhətli elmi fəaliyyətində 
respublikanın və regionların sosial-iqtisadi inkişa-
fının aktual problemlərinin kompleks elmi təhlilini 
aparmış, ölkədə aqrar iqtisadiyyatın inkişafına 
sanballı töhfələr vermişdir. Onun elmi axtarışla-
rının nəticəsi olan və müxtəlif illərdə nəşr olunan 

“İqtisadçının məlumat kitabı”, “Ərzaq proqramının 
aktual problemləri”, “Azərbaycanın sosial-iqtisadi 
inkişafında islahatların rolu”, “Demokratikləşmə 
milli iqtisadiyyatımızın əsasıdır”, “Milli iqtisadiyya-
tımızın aktual problemləri”, “Azərbaycanın ərzaq 
təhlükəsizliyi”, “Müstəqil Azərbaycan iqtisadiyya-
tının aktual problemləri”, “İpək Yolunun bərpası 
bəşəriyyətin tərəqqi yoludur”, “Bələdiyyələrə 
elmi-metodik kömək”, “Qəbələdə regional siyasətin 
bəhrələri və inkişaf istiqamətləri” kimi elm əsərləri, 
“Naxçıvan Muxtar Respublikası: nailiyyətlər və 
problemlər” adlı 2 cildlik ensiklopedik əsəri elmi 
ictimaiyyət tərəfindən böyük maraqla qarşılanmış-
dır. 

Professor Ə. Qasımov bir neçə ixtisaslaşmış 
elmi və müdafiə şuralarının üzvü olmuş, çox sayda 
dissertasiya müdafiələrində rəsmi opponent kimi 
çıxış etmiş, elmi kadrların hazırlanması sahəsində 
böyük xidmətlər göstərmişdir. Onun rəhbərliyi ilə 4 
nəfər elmlər doktoru və 22 nəfər elmlər namizədi 
dissertasiya işini müdafiə edib elmi dərəcə almış-
dır. 

Ə. Qasımov, həm də bir sıra beynəlxalq konf-
rans və simpoziumlarında dərin məzmunlu məruzə 
və çıxışları ilə Azərbaycan iqtisad elminə yüksək 
nüfuz qazandırmışdır.

Professor Ə.Qasımov iqtisad elminin yorulmaz 
tədqiqatçısı olmaqla yanaşı, bədii-publisistik yaradı-
cılıq fəaliyyəti ilə də sıx bağlı idi. “Əbülfəz Bərəkət” 
imzası respublikamızda və onun hüdudlarından 
kənarda oxucuların dərin rəğbətini qazanmışdı. 
Çörək mövzusu 1994-cü ildən Azərbaycan Yazıçılar 
Birliyinin üzvü olan Əbülfəz Bərəkətin bədii yaradıcı-
lığının əsas ana xətti idi.

Ədəbi-publisistik fəaliyyətə XX əsrin 80-
ci illərindən başlamışdır. İlk yazdıqları “Niva”, 
“Azərbaycan”, “Kənd həyatı” “Pravda”, “İzvestiya” 
və s. jurnal və qəzetlərdə çıxmışdır. 1988-ci ildə 
onun “Mənim çörəkli dünyam” ədəbi-publisistik 
kitabı “Yazıçı”nəşriyyatında kütləvi tirajla nəşr 
olunmuş, 1989-cu ildə isə rus dilində çap edilmiş-
dir. 1993-cü ildə kitabın ikinci nəşri, 2003-cü ildə 
üçüncü nəşri işıq üzü görmüşdür. Əsərin mate-
rialları üzrə Moskva, Bakı və Naxçıvanda filmlər 
çəkilmişdir.

Ə.Qasımovun “Anamın gəlinlik paltarı” pyesi 
Azərbaycan Dövlət Gənc Tamaşaçılar Teatrı, “Tu-
fanda yanan çıraq” pyesi isə İrəvan Dövlət Dram 
Teatrı tərəfindən səhnələşdirilmişdir. Onun “Sevən 
ürək, isti çörək” əsəri 1990-cı il 20 Yanvar faciəsinə 
həsr olunmuşdur.

Ə.Qasımovun “Dəyirmana gedən yollar” 
bədii-publisistik oçerki dünya şöhrətli müğənni, 
SSRİ Xalq artisti Lyudmila Zıkinanın müşayiəti 
ilə radio-kompozisiya kimi vallara yazdırılaraq, 
Moskvada çıxan “Russkiy yazık zarubejom” jurnalı 
redaksiyasının təşəbbüsü ilə dünyanın bir sıra 
ölkələrində səsləndirilmişdir. İndi həmin vallar 
əsasında bir sıra xarici ölkələrin məktəblərində 
şagirdlərə Azərbaycan xalqının adət-ənənələri, 
qonaqpərvərliyi, insanpərvərliyi barədə 
sinifdənkənar məşğələlər keçirilir. Həmin oçerk 
SSRİ Xalq artisti unudulmaz müğənnimiz Rəşid 

Behbudovun ecazkar ifasında da rəğbətlə qarşılan-
mışdır.

Ə. Qasımovun təşəbbüsü ilə XX əsrin 80-ci 
illərinin əvvəllərində Ağdamda yaradılmış “Çörək 
muzeyi”nin şöhrəti keçmiş SSRİ-nin hər yerinə 
yayılmışdı. Onun “Xan qızı Natəvan bəşəriyyəti 
haraylayır” adlı əsəri böyük marağa səbəb olmuş 
və oxucular arasında geniş əks-səda doğurmuşdu. 

Ə.Qasımovun son kitabı - “İki liderin siyasi 
portreti” əsəri ümumimilli lider Heydər Əliyev və 
Azərbaycan Respublikasının Prezidenti cənab 
İlham Əliyevin titanik fəaliyyətindən, qloballaşma 
dövründə ölkəmizin stabil inkişafı istiqamətində 
aparılan sosial-iqtisadi islahatlardan bəhs edir.

Əbülfəz Qasımov insanlara qarşı diqqətli, xeyir-
xah, intizamlı, öz üzərində müntəzəm çalışan, daim 
yeniliyə can atan, həmişə mütaliə edən ziyalı idi. 
Gənclərimizin yüksək peşəkar iqtisadçı-mütəxəssis 
kimi hazırlanması və formalaşmasında, vətəndaş 
kimi tərbiyə olunmasında onun danılmaz xidmətləri 
var.

Professor Ə. Qasımovun xidmətləri, elmi-pe-
daqoji və ictimai fəaliyyəti dövlətimiz tərəfindən 
yüksək qiymətləndirilmişdir. O, “Əməkdar 
təbliğatçı”, “Əməkdar elm xadimi” fəxri adları-
na, “Qızıl qələm” mükafatına layiq görülmüşdür. 
Azərbaycan Respublikasının Prezidenti Heydər 
Əliyevin 19 dekabr 2001-ci il tarixli sərəncamı ilə 
“Şöhrət” ordeni ilə təltif olunmuşdur.

Görkəmli iqtisadçı alim, elm fədaisi, gözəl 
pedaqoq, müdrik insan Əbülfəz Qasımovun xatirəsi 
Azərbaycan xalqının ziyalı, müəllim və tələbə ordu-
sunun, onu tanıyanların qəlbində daim yaşayacaq. 
Alimin keçdiyi həyat yoluna, zəngin yaradıcılığına 
isə gənc nəsil, pedaqoji fəaliyyət və elmi-tədqiqatla 
məşğul olanlar tərəfindən əsil məktəb və yaradıcı-
lıq nümunəsi kimi yanaşılacaq. 

Sakit YAQUBOV,  
Azərbaycan Dövlət İqtisad Universitetinin 

(UNEC) elm işləri üzrə prorektoru, əməkdar 
müəllim, iqtisad elmləri doktoru, professor

Kiçikhəcmli gəmi 
istifadəçilərinə təhlükəsizlik 

qaydaları izah edilib

F övqəladə Hallar Nazirliyinin Kiçikhəcmli 
Gəmilərə Nəzarət və Sularda Xilasetmə Dövlət 
Xidməti Mingəçevir şəhərində kiçikhəcmli gəmi 

istifadəçilərinin müvafiq təhlükəsizlik qaydaları ilə 
bağlı maarifləndirilməsi məqsədilə tədbir keçirib.

Mingəçevir şəhəri Kür çayının sahilində “Kiçikhəcmli 
gəmilərin təhlükəsiz istismarı” mövzusunda keçirilən təbdirdə 
kiçikhəcmli gəmi istifadəçiləri iştirak edib.

Tədbirdə kiçikhəcmli gəmi istifadəçilərinə bu tip gəmilərin 
təchizat avadanlıqları barədə məlumat verilib. Həmçinin, 
kiçikhəcmli gəmilərə texniki nəzarətin mövcud tələblərinə 
dair tövsiyələr verilib, bu tip su nəqliyyatı vasitələrinin 
qanunvericiliklə nəzərdə tutulmuş texniki baxışdan 
keçirilməsinin vacibliyi diqqətə çatdırılıb. Eyni zamanda, 
kiçikhəcmli gəmi sürücüləri kollektiv və fərdi xilasedici 
vasitələrdən istifadə qaydaları ilə bağlı da maarifləndirilib.

Sonda kiçikhəcmli gəmi istifadəçilərinə sözügedən 
gəmilərin təchizat avadanlıqları və təhlükəsiz istismar qayda-
ları haqqında maarifləndirici broşürlər paylanılıb.

“Xalq qəzeti”

Goranboyda qazilərlə 
görüş keçirilib

Rayon icra hakimiyyətinin başçısı Məhərrəm Quliyev Müzəffər Ali Baş 
Komandan, ölkə Prezidenti İlham Əliyevin siyasi iradəsi və rəhbərliyi altında 
torpaqlarımızın erməni işğalından azad olunması uğrunda aparılan və dünya hərb 
tarixinə qızıl hərflərlə yazılmış 44 günlük şanlı Vətən müharibəsində iştirak edən 
qazilərlə-Goranboylu döyüşçülərlə görüşmüşdür. 

Görüş iştirakçıları əvvəlcə Ümummilli Li-
der Heydər Əliyevin rayon mərkəzində ucal-
dılmış abidəsini ziyarət etmişlər. Daha sonra 
tədbir rayonun Heydər Əliyev Mərkəzində 
davam etdirilmişdir. Tədbirdə torpaqlarımı-
zın azadlığı və bütövlüyü uğrunda canlarını 
fəda etmiş şəhidlərin əziz xatirəsi ehtiramla 
anılmışdır. Qazilərimizin sosial qayğıları, 
problemləri ilə maraqlanan rayon rəhbəri 
səsləndirilən məsələlərin operativ həlli ilə 
bağlı aidiyyəti xidmət sahələrinin rəhbərlərinə 

müvafiq tapşırıqlarını vermiş, tövsiyələrini 
bildirmişdir. 

İcra hakimiyyətinin başçısı qaziləri və on-
ların ailə üzvlərini qarşıdan gələn “31 dekabr 
Dünya Azərbaycanlılarının Həmrəyliyi Günü” 
və Yeni il münasibətilə təbrik etmişdir. 

Tədbirin sonunda xatirə şəkli 
çəkdirilmişdir.

 Hamlet QASIMOV,  
“Xalq qəzeti”nin bölgə müxbiri

Dövlətimizin başçısı İlham Əliyevin 2003-cü ildə Azərbaycan Prezidenti 
seçilməsi həm də prinsip etibarilə yeni bir dövrün başlanğıcı idi. 
Ümummilli liderin ideyalarını uğurla davam etdirərək təməlləri 

möhkəmləndirilən Azərbaycanı müasir dünyanın çağrışlarına uyğun şəkildə 
inkişaf etdirmək bu siyasi kursun əsas prioriteti kimi qarşıya qoyulmuşdu. 
Respublikada aparılan islahatlar da ölkəni dünyanın sürətli inkişaf modelinə 
uyğunlaşdırmaq, insan amilini daim diqqətdə saxlamaq, vətəndaşı rifah 
dövlətində yaşatmaq məqsədi daşıyırdı. 

ƏBÜLFƏZ QASIMOV – 90

Görkəmli alim və 
tanınmış pedaqoq

Son sutkada Azərbaycanda COVID-19 
infeksiyasına 582 yoluxma faktı qeydə alınıb

Azərbaycanda yeni növ koronavirus (COVID-19) infeksiyasına son 
sutkada 582 yoluxma faktı qeydə alınıb, 1370 nəfər müalicə olunaraq 
sağalıb.
Nazirlər Kabineti yanında Operativ 

Qərargahdan verilən məlumata görə, analiz 
nümunələri müsbət çıxan 15 nəfər vəfat 
edib.

İndiyədək ölkədə ümumilikdə 609 min 
397 nəfərin koronavirus infeksiyasına yolux-
ması faktı müəyyən edilib, onlardan 585 min 
284 nəfər müalicə olunaraq sağalıb, 8 min 

182 nəfər vəfat edib. Aktiv xəstə sayı 15 min 
931 nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 10 min 
495, bu günə qədər isə ümumilikdə 5 milyon 
739 min 928 test icra olunub.

“Xalq qəzeti”

19 dekabr 2021-ci il, bazar10

USER 2
Машинописный текст
S.10.

USER 2
Машинописный текст




